
THE LOWPIN-MATCH 
 
Fu’ early in the mornin 
A grass-happer and a taed 
Foregather’d for a lowpin match 
Doun by the water-side. 
 
‘Noo, wha can clear the burn 
Will be champion’: cried the taed: 
And wi’ nae argie-bargie 
The happer was agreed. 
 
The taed hoch’t on his hunkers 
Richt supple-like and swack; 
Nor kent the slicky happer 
Had lichtit on his back. 
 
Wi’ a michty spangin spartle 
The taed lowp’t clean attour; 
But lod! the happer landed 
A guid twa-fit afore. 
 
The puir taed gap’d and goggl’d; 
Dumfouner’d to be beat: 
“Man!” lauch’t the slicky happer: 
“I hinna started yet.” 

BAWSY BROON 

bye-bye ......


